
ԱՄՓՈՓԱԹԵՐԹ
«ՕՏԱՐԵՐԿՐՅԱ ՖԻԶԻԿԱԿԱՆ ԿԱՄ ԻՐԱՎԱԲԱՆԱԿԱՆ ԱՆՁԱՆՑ, ՔԱՂԱՔԱՑԻՈՒԹՅՈՒՆ ՉՈՒՆԵՑՈՂ ԱՆՁԱՆՑ, ՄԻՋԱԶԳԱՅԻՆ ԿԱԶՄԱԿԵՐՊՈՒԹՅՈՒՆՆԵՐԻՆ ԵՎ ՕՏԱՐԵՐԿՐՅԱ ՊԵՏՈՒԹՅՈՒՆՆԵՐԻՆ ՏԱՐԱԾԱԿԱՆ ՏՎՅԱԼՆԵՐԻ ՏՐԱՄԱԴՐՄԱՆ ԹՈՒՅԼՏՎՈՒԹՅԱՆ ԿԱՐԳԸ ԵՎ ՄԵՐԺՄԱՆ ՀԻՄՔԵՐԸ ՍԱՀՄԱՆԵԼՈՒ ՄԱՍԻՆ»
ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ
	1. ՀՀ տարածքային կառավարման եւ ենթակառուցվածքների նախարարություն
	27․05․2024թ․

	
	N ԳՍ/14.1/17004-2024

	1․ «Տարածական տվյալների մասին» օրենքի 5-րդ հոդվածի 1-ին մասի 
6-րդ կետի համաձայն՝ տարածական տվյալների ոլորտում Կառավարության իրավասություններից է օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգի և մերժման հիմքերի սահմանումը։
Լիազորող նորմի բովանդակությունից ելնելով և հիմք ընդունելով Նախագծի և Նախագծով հաստատվող հավելվածի (այսուհետ՝ Հավելված) վերնագիրը՝ անհրաժեշտ է խմբագրել Նախագծի 1-ին կետը՝ «Հաստատել» բառը փոխարնելով  «Սահմանել» բառով, իսկ «թույլտվության և մերժման կարգը» բառերը փոխարնելով  «թույլտվության կարգը և մերժման հիմքերը» բառերով։
	Ընդունվել է։
Նախագծում կատարվել են համապատասխան փոփոխություններ։

	2․ Առաջարկում ենք Հավելվածի 1-ին կետի «սահմանվում են» բառը փոխարինել  «կարգավորվում են» բառով, իսկ «հիմքերը» բառը՝ «հետ կապված իրավահարաբերությունները» բառերով։
	Ընդունվել է։
Նախագծում կատարվել են համապատասխան փոփոխություններ։

	3․ Առաջարկում ենք Հավելվածում նախատեսել նաև կարգավորումներ ներկայացված դիմումներում առկա տեխնիկական կամ ոչ էական բնույթի անհամապատասխանությունների դեպքում դիմումը լրամշակման վերադարձնելու համար՝ սահմանելով վերադարձնելու ժամկետեր։
	Չի ընդունվել։
   Հաշվի առնելով այն փաստը, որ «Վարչաչարության հիմունքների և վարչական վարույթի մասին» ՀՀ օրենքի 32-րդ հոդվածով արդեն իսկ սահմանված են դիմումում առկա ձևական սխալները վերացնելու կարգը։

	4․ Հավելվածում բացակայում է նաև դիմումի քննության և մերժման ժամկետները։ Առաջարկում ենք լրամշակել։
	Չի ընդունվել
   Դիմումի քննության ու մերժման ժամկետները սահմանված են «Տարածական տվյալների մասին» ՀՀ օրենքով և դուրս են Նախագծի կարգավորման ոլորտի շրջանակներից։

	2. ՀՀ էկոնոմիկայի նախարարություն
	30․05․2024թ․

	
	N 01/10520-2024

	   Ուսումնասիրելով Ձեր կողմից N ՍԹ/8179-2024 գրությամբ ներկայացված «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» Կառավարության որոշման նախագիծը (այսուհետ՝ Նախագիծ)՝ առաջարկում ենք բիզնես գործունեության ծավալելու համար առավել հարմարավետ միջավայր ապահովելու նպատակով դիտարկել՝ Հայաստանի Հանրապետությունում հատուկ կացության կարգավիճակ ունեցող օտարերկրացիների համար առավել դյուրին կարգ սահմանելու հնարավորությունը՝ անհրաժեշտության պարագայում համապատասխան փոփոխություն նախաձեռնելով նաև «Տարածական տվյալների մասին» օրենքի 5-րդ հոդվածի 1-ին մասի 6-րդ կետում։ Միևնույն ժամանակ առաջարկում ենք նաև Նախագծի հավելվածի 3-րդ և 4-րդ կետերում նախատեսել առավելագույն ժամկետներ՝ Կառավարության 2024 թվականի մայիսի 2-ի N 626-Ն որոշման հավելվածի 9-րդ և 10-րդ կետերի օրինակով։
	Ընդունվել է ի գիտություն։
   Միևնույն ժամանակ, հայտնում ենք, որ ապագայում կատարվելիք օրենսդրական փոփոխությունների ժամանակ Ձեր կողմից ներկայացված դիտարկումը քննարկման առարկա կդարձվի։








Չի ընդունվել։
   ՀՀ կառավարության 2024 թվականի մայիսի 2-ի 
N 626-Ն որոշմամբ կարգավորվում են Հայաստանի Հանրապետության տարածքի վերաբերյալ բազային տարածական տվյալների և մետատվյալների ստեղծման, մշակման կամ հավաքման, ինչպես նաև Հայաստանի Հանրապետության տարածքում տարածական տվյալների ստեղծման նպատակով օդալուսանկարահանման աշխատանքների իրականացման համար թույլտվության տրամադրման կամ մերժման հիմքերը և կարգը, իսկ նույն որոշմամբ առավելագույն ժամկետների սահմանումը պայմանավորված է նրանով, որ ներկայացված հայտերի համար Կադաստրի կոմիտեն հարցմամբ դիմում է համապատասխան մարմիններին։ Վերջիններիս կողմից ներկայացված պատասխանների հիման կազմվում է եզրակացություն, մինչդեռ Նախագծի դեպքում՝ համապատասխան մարմինները միայն  ծանուցվում են ստացված դիմումի վերաբերյալ։

	3. ՀՀ բարձր տեխնոլոգիական արդյունաբերության նախարարություն
	22․05․2024թ․

	
	N 01/17.2/4895-2024

	Դիտողություններ և առաջարկություններ չունի:
	Ընդունվել է ի գիտություն։

	4. ՀՀ ազգային անվտանգության ծառայություն
	31․05․2024թ․

	
	N 11/840

	   «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» Կառավարության որոշման նախագծի 2-րդ կետն առաջարկվում է շարադրել հետևյալ խմբագրությամբ․
   «2․ Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին բազային տարածական տվյալները, բացառությամբ կադաստրային քարտեզի «Տարածական տվյալների մասին» օրենքով սահմանված անշարժ գույքի խմբի վերաբերյալ տվյալների, տրամադրվում են լիազոր մարմնի՝ Հայաստանի Հանրապետության կադաստրի կոմիտեի (այսուհետ՝ Կոմիտե) թույլտվությամբ՝ Կոմիտեի համապատասխան ստորաբաժանման կողմից, որի վերաբերյալ տեղեկատվությունը տրամադրելուց հետո եռօրյա ժամկետում ծանուցվում են ազգային անվտանգության և պաշտպանության բնագավառի լիազոր մարմինները։»։
	








Ընդունվել է։
Նախագծում կատարվել է համապատասխան փոփոխություն։

	5. ՀՀ պաշտպանության նախարարություն
	03․06․2024թ․

	
	N ՊՆ/510-ԳՔ/5812-2024

	Դիտողություններ և առաջարկություններ չունի:
	Ընդունվել է ի գիտություն։

	6. ՀՀ շրջակա միջավայրի նախարարություն
	04․06․2024թ․

	
	N 1/02.6/6257-2024

	Առաջարկություն
   «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» Կառավարության որոշման նախագծի վերաբերյալ
   Նախագծի հավելվածի 8-րդ կետը լրացնել հետևյալ ենթակետով.  
4) պարունակում է պետական գաղտնիք։
	Ընդունվել է։
   Նախագծի հավելվածի 8-րդ կետը լրացվել է նոր 4-րդ ենթակետով։

	7. ՀՀ քաղաքաշինության կոմիտե
	04․06․2024թ․

	
	N 01/11.3/7865-2024

	   ՀՀ քաղաքաշինության կոմիտեն դիտողություններ չունի:
   Միաժամանակ, առաջարկում ենք Նախագծում ներառել N 2 գաղտնի հավելված, որով սահմանված կլինի այն տարածական տվյալների ցանկը, որոնք արգելվում է կամ թույլատրվում է ՀՀ կառավարության առանձին /կամ գաղտնի/ որոշմամբ տրամադրել օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին:
	Չի ընդունվել։
   Ներկայացված առաջարկությունը դուրս է Նախագծի կարգավորման ոլորտի շրջանակներից։

	8. ՀՀ ներքին գործերի նախարարություն
	04․06․2024թ․

	
	N 43/6/87246-24

	Առարկություններ և առաջարկություններ չկան։
	Ընդունվել է ի գիտություն։

	9. ՀՀ վարչապետի աշխատակազմի տեսչական մարմինների աշխատանքների համակարգման գրասենյակի ղեկավար
	04․06․2024թ․

	
	N //19390-2024

	   Ի պատասխան Ձեր 22.05.2024թ. թիվ ՍԹ/8179-2024 գրության՝ քննարկելով «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» ՀՀ կառավարության որոշման նախագիծը (այսուհետ՝ Նախագիծ), հայտնում եմ, որ Նախագծի Հավելվածի 8-րդ կետի համաձայն՝ տեղեկատվություն տրամադրող լիազոր մարմինը ներկայացված դիմումը մերժում է, եթե՝
1.	դիմումի բովանդակությունը չի համապատասխանում սույն կարգի 6-րդ կետի պահանջներին,
2.	առկա է դիմումի և սույն կարգի պահանջների անհամապատասխանություն,
3.	դիմումին կից ներկայացված հիմնավորումը բավարար չէ տեղեկատվության տրամադրման համար։
   Հիմք ընդունելով «Վարչաչարության հիմունքների և վարչական վարույթի մասին» օրենքի 32-րդ հոդվածով սահմանված ձևական սխալները վերացնելու կարգը՝ առաջարկում ենք քննարկվող դեպքերում նախատեսել դիմումատուի կողմից դիմումը լրամշակելու հնարավորություն՝ կոնկրետ ժամկետում, որից հետո նոր դիտարկել այն մերժելը։
	Չի ընդունվել։
   Նույնիսկ դիմումի մերժման դեպքում դիմումատուն սահմանափակված չէ դիմումն օրենսդրությամբ սահմանված պահանջերին համապատասխան կրկին անգամ ներկայացնելու հնարավորությունից։

	10. ՀՀ արդարադատության նախարարություն
	28.06.2024թ․

	
	N /27.0.1/25555-2024

	ՊԵՏԱԿԱՆ ՓՈՐՁԱԳԻՏԱԿԱՆ ԵԶՐԱԿԱՑՈՒԹՅՈՒՆ
   «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» ՀՀ կառավարության որոշման նախագծի վերաբերյալ
   «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» ՀՀ կառավարության որոշման նախագծով  (այսուտեհ՝ Նախագիծ) հաստատվող կարգի 2-րդ և 3-րդ կետերը նախատեսում են, որ ՀՀ կադաստրի կոմիտեն և համապատասխան ոլորտային լիազոր մարմինները պարտավոր են տարածական, այդ թվում՝ թեմատիկ տարածական տվյալները, օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տրամադրելուց հետո այդ մասին եռօրյա ժամկետում ծանուցել ազգային անվտանգության և պաշտպանության բնագավառի լիազոր մարմիններին: Նախագծով հաստատվող կարգի 4-րդ կետը սահմանում է, որ ազգային անվտանգության և պաշտպանության բնագավառի լիազոր մարմիններին տարածական տվյալների տրամադրման վերաբերյալ ծանուցումների մեջ նշվում են տեղեկատվություն պահանջողի վերաբերյալ նույնականացման տվյալները, որից հետևում է, որ ծանուցումները պարունակում են նաև օտարերկրյա և քաղաքացիություն չունեցող դիմողների, օտարերկրյա պետությունների և իրավաբանական անձանց, միջազգային կազմակերպությունների անունից ներկայացուցիչ հանդես եկող ֆիզիկական անձանց անձնական տվյալներ, և, ըստ էության, Նախագիծը նախատեսում է անձնական տվյալների փոխանցում (ԱՏՊ օրենքի իմաստով անձնական տվյալների փոխանցումը ևս համարվում է տվյալների մշակում): 
   «Անձնական տվյալների պաշտպանության մասին» ՀՀ օրենքով (այսուհետ՝ ԱՏՊ օրենք) սահմանված անձնական տվյալների մշակման օրինականության և համաչափության սկզբունքների համաձայն՝ ցանկացած անձնական տվյալ պետք է մշակվի, այդ թվում՝ փոխանցվի, օրինական (օրենքով նախատեսված, իրավունքին չհակասող) և որոշակի (կոնկրետ, հստակ) նպատակներով (4-րդ հոդված), օրենքի պահանջների պահպանմամբ, ինչպես նաև տվյալների մշակումը պետք է լինի մշակմամբ հետապնդվող օրինական նպատակին հասնելու համար պիտանի, անհրաժեշտ եւ չափավոր միջոց (5-րդ հոդվածի 1-ին մաս): Հարկ է նշել, որ Նախագիծը և «Տարածական տվյալների մասին» ՀՀ օրենքը չեն սահմանում, և որևէ կերպ դրանց բովանդակությունից հնարավոր չէ վեր հանել (նախագծի հիմնավորման մեջ ևս արտացոլված չէ) կադաստրի կոմիտեի և համապատասխան ոլորտային լիազոր մարմինների կողմից ազգային անվտանգության և պաշտպանության բնագավառի լիազոր մարմիններին անձնական տվյալների փոխանցման (տարածական տվյալների տրամադրման վերաբերյալ ծանուցման) նպատակները, ինչը նշանակում է, որ Նախագծի շրջանակներում հիշյալ մարմիններին անձնական տվյալների փոխանցումը խնդրահարույց է ԱՏՊ օրենքի 4-րդ հոդվածով նախատեսված անձնական տվյալների մշակման օրինականության սկզբունքով սահմանված անձնական տվյալներն օրինական և որոշակի նպատակներով մշակելու պահանջի տեսանկյունից: 
   Նույնիսկ ելնելով այն կանխավարկածից, որ Նախագծով նախատեսված անձնական տվյալների փոխանցումը իրականացվում է պետական անվտանգության նպատակներով, այն (տվյալների փոխանցումը) անհրաժեշտ և պիտանի չէ հետապնդվող նպատակին հասնելու տեսանկյունից (խնդրահարույց է ԱՏՊ օրենքի 5-րդ հոդվածով սահմնաված համաչափության սկզբունքի տեսանկյունից), քանի որ ազգային անվտանգության և պաշտպանության բնագավառի լիազոր մարմինները տրամադրման մասին ծանուցվում են ոչ թե նախքան տարածական տվյալների տրամադրումը (այդ դեպքում հիշյալ մարմինները վտանգներ հայտնաբերելու կամ կանխատեսելու դեպքում կարող են իրենց եզրակացությունը, դիրքորոշումը ներկայացնել տարածական տվյալների տրամադրումից բխող վտանգների վերաբերյալ, որի հիման վրա լիազոր մարմինները կարող են մերժել տարածական տվյալների տրամադրումը), այլ միայն տրամադրվելուց հետո, հետևաբար տարածական տվյալների տրամադրման հետ կապված պետական անվտանգությանն սպառնացող ռիսկերը այլևս այդ տվյալների տրամադրումից հետո հնարավոր չէ կանխարգելել, ուստի ծանուցելու պարտականությունը (անձնական տվյալների փոխանցումը) դառնում է աննպատակ (ժամանակավրեպ):
	
Չի ընդունվել։
   Հայտնում ենք, որ օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման վերաբերյալ ազգային անվտանգության և պաշտպանության բնագավառի լիազոր մարմիններին ծանուցման վերաբերյալ դրույթը հանդիսանում է որպես իրազեկում՝ պայմանավորված Հայաստանի Հանրապետության շահերի պաշտպանության և ազգային անվտանգության պահպանման նկատառումներով, այլ ոչ թե թույլտվության հայցում։
   Ինչ վերաբերում է Ձեր կողմից ներկայացված դիտարկմանը, առ այն, որ․ «Նախագծով նախատեսված անձնական տվյալների փոխանցումը իրականացվում է պետական անվտանգության նպատակներով, այն (տվյալների փոխանցումը) անհրաժեշտ և պիտանի չէ հետապնդվող նպատակին հասնելու տեսանկյունից (խնդրահարույց է ԱՏՊ օրենքի 5-րդ հոդվածով սահմնաված համաչափության սկզբունքի տեսանկյունից), քանի որ ազգային անվտանգության և պաշտպանության բնագավառի լիազոր մարմինները տրամադրման մասին ծանուցվում են ոչ թե նախքան տարածական տվյալների տրամադրումը» հայտնում ենք, որ տվյալ պարագայում համապատասխան մարմիններն ի զորու են հետագայում անհրաժեշտ գործողություններ ձեռնարկել՝ տրամադրված տարածական տվյալներն ոչ նպատակին կամ ի վնաս պետությանն օգտագործելու դեպքերը բացահայտելու և կանխարգելելու նպատակով։

	11. ՀՀ վարչապետի աշխատակազմ
	19․07․2024թ․

	
	N 02/12.63/24925-2024

	ՀՀ ՎԱՐՉԱՊԵՏԻ ԱՇԽԱՏԱԿԱԶՄԻ ԻՐԱՎԱԲԱՆԱԿԱՆ ՎԱՐՉՈՒԹՅՈՒՆ
   1. Նախագծի հավելվածի 5-րդ կետի համաձայն՝ կարգով սահմանված նորմերը չեն տարածվում «Տարածական տվյալների մասին» ՀՀ օրենքով սահմանված այն տեղեկատվությունների տրամադրման իրավահարաբերությունների վրա, որոնք ենթակա են տրամադրման ինքնաշխատ եղանակով։
   Նախագծի կարգավորումներից պարզ չէ, թե տարածական տվյալները ինքնաշխատ եղանակով ինչ իրավական հիմքերով են տրամադրվում, այն դեպքում, երբ նախագծի լիազորող նորմով հստակ ամրագրված է, որ ՀՀ կառավարությունը պետք է տարածական տվյալների տրամադրման թույլատվության կարգ և մերժման հիմքեր սահմանի։
	Չի ընդունվել։
«Տարածական տվյալների մասին» օրենքի 19-րդ հոդվածի 1-ին մասի 14-րդ կետով առկա են կարգավորումներ առ այն, որ թեմատիկ քարտեզագրական նյութերը ինքնաշխատ եղանակով տրամադրվում են լիազոր մարմնի էլեկտրոնային հարթակի միջոցով (e-cadastre.am)՝ 
ա. Հայաստանի Հանրապետության ազգային ատլաս՝ 10000 դրամ (յուրաքանչյուր հատորը),
բ. Հայաստանի Հանրապետության ազգային ատլասի էլեկտրոնային տարբերակի (Ջեյ ՓԻ Ի Ջի (JPEG)), (Փի Դի Էֆ (PDF)) 1 էջը` 600 դրամ,
գ. էլեկտրոնային թեմատիկ քարտեզ (Ջեյ ՓԻ Ի Ջի (JPEG)), (Փի Դի Էֆ (PDF))՝ 40000 դրամ։

	     2. Նախագծի 8-րդ հոդվածով սահմանվում են տարածական տվյալների տրամադրման մերժման հիմքերը, սակայն հարկ ենք համարում նշել, որ նշված հիմքերը ընդհանրական բնույթ ունեն և չեն համապատասխանում իրավական որոշակիության սկզբունքին։
     Օրինակ՝ նախագծի 8-րդ կետի 3-րդ ենթակետի համաձայն՝ տեղեկատվություն տրամադրող լիազոր մարմինը ներկայացված դիմումը մերժում է, եթե դիմումին կից ներկայացված հիմնավորումը բավարար չէ տեղեկատվության տրամադրման համար։ Նախագծի նշված կարգավորումից պարզ չէ, թե ներկայացված դիմումը ինչ բովանդակություն պետք է ունենա, որ լիազոր մարմինը չմերժի թույլտվություն տրամադրումը։
	Ընդունվել է։
Նախագծից հանվել է 8-րդ կետի 3-րդ ենթակետը։

	ՎԱՐՉԱՊԵՏԻ ԱՇԽԱՏԱԿԱԶՄ ՏԱՐԱԾՔԱՅԻՆ ԶԱՐԳԱՑՄԱՆ և ՇՐՋԱԿԱ ՄԻՋԱՎԱՅՐԻ ՀԱՐՑԵՐԻ ՎԱՐՉՈՒԹՅՈՒՆ
1. Նախագծով նախատեսվում է կարգավորել օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը, սակայն ներկայացված նախագծով տարածական տվյալների թույլտվության տրամադրման կամ մերժման համար համապատասխան ժամկետները բացակայում են: Ուստի, առաջարկում ենք քննարկել նախագծում համապատասխան գործընթացի ապահովման ժամկետներ ներառելու նպատակահարմարության հարցը:
	Չի ընդունվել։
   Դիտարկմամբ ներկայացվածը արդեն իսկ կարգավորված է «Տարածական տվյալների մասին» օրենքի 19-րդ հոդվածի 3-5-րդ մասերով, որոնցով կարգավորվում են տեղեկատվության տրամադրման ժամկետները, հետևաբար Կառավարության որոշման կարգավորման առարկա հանդիսացող գործողությունները կատարվելու են բացառապես օրենքով սահմանված ժամկետների հաշվառմամբ։ Հաշվի առնելով այն հանգամանքը, որ յուրաքանչյուր դիմումի դեպքում տեղեկատվության տրամադրման ժամկետները կարող են տարբեր լինել՝ կախված նրանից, թե դիմումատուն տեղեկատվությունը ինչ ժամկետներում է հայցել, հետևաբար այս առանձնահատկությունները հաշվի առնելով Կառավարության որոշմամբ բոլոր դեպքերի համար չի կարող սահմանվել մեկ ընդհանուր ժամկետ։

	1. Նախագծի հիմնավորման մեջ բացակայում է նախագծի կապի կամ բացակայության վերաբերյալ նշումները համապատասխան ռազմավարական փաստաթղթերի հետ:
	Ընդունվել է։
Հիմնավորման մեջ կատարվել են համապատասխան լրացումներ։

	1. Ներկայացված նախագծի փաթեթից բացակայում է նախագծի հանրային քննարկման տեղեկանքը: Անհրաժեշտ է նկատի ունենալ ՀՀ կառավարության 2018 թվականի հոկտեմբերի 10-ի «Հանրային քննարկումների կազմակերպման և անցկացման կարգը սահմանելու և Հայաստանի Հանրապետության կառավարության 2010 թվականի մարտի 25-ի N 296-Ն որոշումն ուժը կորցրած ճանաչելու մասին» N 1146-Ն որոշմամբ հաստատված կարգի 3-րդ կետի պահանջները, ինչպես նաև ներկայացված նախագծի բնույթը:
	Ընդունվել է։
Հանրային քննարկման տեղեկանքը ներառվել է Նախագծի փաթեթում։

	1. Առաջարկում ենք նախագիծը քննարկել նաև Արտաքին գործերի նախարարության հետ:
	Ընդունվել է ի գիտություն։
   ՀՀ կառավարության 2021 թվականի փետրվարի 25-ի N 252-Լ որոշմամբ հաստատված աշխատակարգի պահանջների համաձայն՝ Նախագիծը 2024 թվականի մայիսի 22-ի N ՍԹ/8179-2024 գրությամբ ներկայացվել է շահագրգիռ մարմիններին, այդ թվում՝ ՀՀ արտաքին գործերի նախարարություն՝ կարծիքի, սակայն վերջինիս կողմից որևէ պատասխան գրություն դեռևս չի ներկայացվել։

	ՎԱՐՉԱՊԵՏԻ ԱՇԽԱՏԱԿԱԶՄԻ ՏԵՍՉԱԿԱՆ ՄԱՐՄԻՆՆԵՐԻ ԱՇԽԱՏԱՆՔՆԵՐԻ ՀԱՄԱԿԱՐԳՄԱՆ ԳՐԱՍԵՆՅԱԿ
Քննության առնելով «Օտարերկրյա ֆիզիկական կամ իրավաբանական անձանց, քաղաքացիություն չունեցող անձանց, միջազգային կազմակերպություններին և օտարերկրյա պետություններին տարածական տվյալների տրամադրման թույլտվության կարգը և մերժման հիմքերը սահմանելու մասին» Կառավարության որոշման նախագիծը /այսուհետ՝ Նախագիծ/՝ հայտնում եմ, որ Գրասենյակի կողմից ներկայացված հետևյալ դիրքորոշումը մնում է արդիական.
Նախագծի Հավելվածի 8-րդ կետի համաձայն՝ տեղեկատվություն տրամադրող լիազոր մարմինը ներկայացված դիմումը մերժում է, եթե՝
1.	դիմումի բովանդակությունը չի համապատասխանում սույն կարգի 6-րդ կետի պահանջներին,
2.	առկա է դիմումի և սույն կարգի պահանջների անհամապատասխանություն,
3.	դիմումին կից ներկայացված հիմնավորումը բավարար չէ տեղեկատվության տրամադրման համար։
Հիմք ընդունելով, որ «Վարչարարության հիմունքների և վարչական վարույթի մասին» օրենքի 32-րդ հոդվածով սահմանված է ձևական սխալները վերացնելու կարգը՝ առաջարկում ենք քննարկվող դեպքերում նախատեսել դիմումատուի կողմից դիմումը լրամշակելու հնարավորություն՝ կոնկրետ ժամկետում, որից հետո նոր դիտարկել այն մերժելը՝ այն կրկին ներկայացնելու իրավական հնարավորություն ընձեռելով։ 
Ներկայացված դիրքորոշումը չի ընդունվել այն մեկնաբանությամբ, որ նույնիսկ դիմումի մերժման դեպքում դիմումատուն սահմանափակված չէ դիմումն օրենսդրությամբ սահմանված պահանջերին համապատասխան կրկին ներկայացնելու հնարավորությունից։
Մինչդեռ, «Վարչարարության հիմունքների և վարչական վարույթի մասին» օրենքի 50-րդ հոդվածի 1-ին մասի գ) կետի համաձայն՝ դիմումով հարուցված վարչական վարույթը կարճվում է, եթե գոյություն ունի միևնույն անձի, միևնույն առարկայի վերաբերյալ և միևնույն հիմքերով ուժի մեջ մտած վարչական կամ դատական ակտ: Ուստի պարզաբանման կարիք է առաջանում, թե օրենսդրությամբ սահմանված որ պահանջների համաձայն դիմումատուն կարող է մերժված դիմումը կրկին ներկայացնելու հնարավորությունից օգտվել:
	
























Չի ընդունվել։
   «Վարչարարության հիմունքների և վարչական վարույթի մասին» օրենքի 50-րդ հոդվածի 1-ին մասի «գ» կետը սահմանում է մի քանի հանգամանքների միաժամանակյա պարտադիր առկայություն՝ վարչական վարույթը կարճելու համար։ Տվյալ պարագայում ակնհայտ է, որ անձը դիմումը ներկայացնելու է՝ վկայակոչելով այլ հիմքեր, հետևաբար այդ վարույթը կարճման ենթակա չի կարող լինել։

	12. Տարածքային զարգացման և շրջակա միջավայրի նախարարական կոմիտեի նիստ
	12.08․2024թ․

	
	

	Առաջարկվեց նախագծով կարգավորման ենթարկել նաև ինքնաշխատ եղանակով տրամադրվող տեղեկատվության հետ կապված իրավահարաբերությունները:
	Ընդունվել է։
Նախագիծը լրամշակվել է:

